
					ఈ పుట అచ్చుదిద్దబడ్డది

చెలువైనతేజంబు చెలఁగి వీక్షించి - యలవీరు లెవ్వార లని జనకుండు

అడిగినఁ గౌశికుఁ డతిహర్ష మాత్మ - నడరంగ “దశరథునాత్మజు ల్వీరు

హరుచాప మెక్కిడ హర్షించి రిటకు - ధరణీశ! తెప్పింపు తగువారిఁ బనిచి;"

యన నిట్లు కౌశికుననుమతి మీఱఁ - దనమంత్రులను బిల్చి ధనువు దేఁబనిచె

సోరణగండ్లలోఁ జూడఁగవచ్చు - నారయ వేగ రం” డని నాఁతి పిలువ1880

కులము శౌర్యము రూపు గుణమును బొగడ - చెలఁగి చెవుల సుధ చిలికినట్లుండ

ప్రేమ వెగ్గలమైన పృథివీజ కపుడు - రోమాంచ మయ్యె నారూఢమై మేన

ప్రియమును భయమును బిరిగొని పొదల - నయమెంచి తలవాంచి ననఁబోణి యుండె,

అలివేణి సిగ్గున నటఁ బల్కకున్న - చెలువకుఁ బరిచర్య చేసిరి సఖులు;

పన్నీట కుంకుమ పద నిచ్చి యొకతె - చెన్నార మకరిక ల్చెక్కిళ్ళ వ్రాసె

తట్టుపునుంగును దగుచందనంబుఁ - దట్టంబుగాఁ బూసెఁ దరళాక్షి కొకతె;

నుదుటఁ గస్తురిలేఖ నుతముగాఁ దీర్చె - నెదుట నద్దముఁ బెట్టె నెలనాఁగ యొకతె;

కురులు నున్నగఁ దువ్వి కొ ప్పమర్చుచును - విరు లందు నొకతన్వి వింతఁగాఁ దురిమె;

వాసించుబాగాలు వడి నాకుమడుపు - లాసతీజనమణి కందిచ్చె నొకతె;

అలినీలవేణికి నందంబుగాను - మొలనూలిఘంట లిమ్ముల మ్రోయ నిడియె;
1890

కులుకుఁబాలిండ్లపై గొప్పముత్యములు - విలసిల్లుహారముల్ వేసె నొక్కరితె;

కాంత గట్టిన చంద్రకావివల్వలను - వింతగా నెరినొప్ప వెసఁ దీర్చె నొకతె;

యీమాడ్కి చెలికత్తె లెలమిఁ గైసేయ - హేమపీఠంబున నెలమితో నుండ

నప్పుడు కల్యాణి నవనినందనను - తప్పక వీక్షించి తల్లి దా నపుడు

కనకసౌధగవాక్షకలితగా నపుడు - వనజాక్షిఁ దోడ్కొనివచ్చె నాయెడకు

నెప్పుడు వీక్షింతు మినవంశజాతు? - నెప్పుడు గనుఁగొందు మేము రాఘవుని?"

అని వారలందఱు హర్షంబుతోడ - ఘనగవాక్షములందు గనుఁగొని రంత;

రాముని లోకాభిరాముని దివ్య - ధామునిఁ గన్గొని తరలాక్షు లపుడు

ఘనశౌర్యరూపముల్ గలిగినవానిఁ - గనకచేలునిమాడ్కిఁ గళ లొప్పువాని,

జోకపువ్వులవిల్లుఁ జొనిపినవాని - జ్యాకిణాంకితహస్తజలజుఁడౌవాని
1900

రూపంబు లొక్కట రుచిరవర్ణముల - నేపార వేఱుగా నెన్నఁగవచ్చు

శ్రీపతియంశజుల్ క్షితిపాలసుతులు - భూపాలరత్నము ల్పొలుపారు టౌర;

జనకజ దగు రామచంద్రున కిరవు - ఒనరు సౌమిత్రికి నూర్మిళ యనుచుఁ,

దనరుఁగా కని వారు దగ నెన్నికొనుచు - ననుపమప్రేమతో నటఁ జూచుచుండ;

నమరేంద్రసభఁ  బోలు నాసభనడుమ - నమరంగ మందస మటఁ జేర్చి రపుడు;

సభలోన నునుపంగ జనకభూవిభుఁడు - శుభమూర్తి నగ్గాధిసుతుని వీక్షించి

‘‘కిన్నరగంధర్వగీర్వాణయక్ష - పన్నగరాక్షసప్రభృతు లెవ్వరును

"https://te.wikisource.org/w/index.php?title=పుట:Ranganatha_Ramayanamu.pdf/83&oldid=429513" నుండి వెలికితీశారు

		 ఈ పేజీలో చివరి మార్పు 31 డిసెంబరు 2023న 05:29కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

